
BRETXARI ETA ARRANDEGIA ERAIKINEKO ERABILEREI BURUZKO
KONTROL MOZIOA 

Ricardo  Burutaran  Ferrék,  EH  Bildu  udal  taldeko  zinegotziak,  Udalbatzaren  Organo
Araudiko  98.  artikulua  oinarri,  KONTROL MOZIO hau  aurkezten  du,  Bretxa  eta
Arrandegia  eraikineko  erabilerak  direla  eta.  Mozio  hau  urriaren  16ko  batzordean
aztertutako interpelazioaren ondorio da.

JUSTIFIKAZIOA  

Urriaren 16an, interpelazio bat egin genion alkateari, Arrandegia eraikinaren egoera
dela eta. Alkateak adierazi zuen, oraingo udal gobernuko kide batzuek hasieran zalantzak
bazituzten  ere,  bat  datorrela  Parte  Zaharreko  eta  Erdialdeko  anbulatorioa  Arrandegia
eraikinean jartzeko proposamenarekin,  udal  jabetzakoa den aldetik.  Horretarako,  ordea,
eraikinaren zuzeneko kudeaketa berreskuratu behar du Udalak.

Parte  Zaharreko  eta  Erdialdeko  anbulatorioa  eta  etengabeko  arretako  gunea
Arrandegia eraikinean kokatzeko erabakia garrantzi  handikoa da hango bizilagunentzat;
izan ere, anbulatorio irisgarri bat izango dute horrela, eta, gainera, Osakidetzak baldintza
egokiak dituen leku batean eman ahal izango du lehen mailako asistentzia sanitarioa.  

Beharrezkoa  da,  anbulatorioa  ahalik  eta  azkarrena  egiteko,  Eusko  Jaurlaritzari
behar den espazioa uzteko akordioak burutzea.  Eusko Jaurlaritzak adierazia  du ez dela
proiektua idazten hasiko, harik eta espazioa hari laga arte. Eta halakorik, gaur-gaurkoz, ez
da gertatu.

Bestalde, uste dugu aukera nabarmena dela eta ez daukagula ihes egiten uzterik.
Urte  askoan  aritu  izan  dira  Parte  Zaharreko  eta  Erdialdeko  bizilagunak  gune  estaliak
eskatzen, hala aisialdirako nola kirola egiteko.

Orain  arte,  eskaera horri  ezin izan  zaio  kasu egin,  oso zaila  baita  eskari  horiei
erantzuteko  eraikinak  aurkitzea.  Hala  ere,  Arrandegia  eraikinaren  zuzeneko  kudeaketa
berreskuratuz, irtenbidea eman zaie orain arte zeuden zailtasunei. 

Begi bistakoa da, behintzat guk hala uste dugu, badirela oraindik espazio faltagatik
erantzun  ez  zaien  udal  behar  batzuk  eta,  beraz,  udal  eraikinak  zertarako  erabili
erabakitzeko orduan, eskaera horiei erantzungo dien erabilera dela lehenetsi beharrekoa.
Horrexegatik da hain garrantzitsua,  ordezkari  publikoak herritarren zerbitzura gaudenez
gero, bizilagunen partaidetza aktiboaren bidez erabakitzea Arrandegia eraikina zertarako
erabiliko den, haren zuzeneko kudeaketa guztiz berreskuratu ostean. 

Azkenik,  alkateari  galdetu  genion  zergatik  erabaki  duen  gobernu  taldeak
kontraturik ez duen pertsona batek udalaren zuzeneko kudeaketakoa den eraikin batean
jarraitzea irabazizko jarduera bat egiten. Alkateak jakinarazi zigun egoera hori onartzen

jarraitzeko  asmoa  duela,  behin-behinekotasunaren  argudio  xelebrea  emanda,  behin-
behinekoa noiz arte izango den zehaztu gabe; alegia, ez daukala asmorik egoera irregular
hori zuzentzeko. 

Hori horrela, EH Bildu udal taldeak KONTROL MOZIO hau aurkezten du:

 Donostiako Udalbatzak udal gobernuari eskatzen dio lehenetsi dezala Parte Zaharreko
eta Erdialdeko anbulatorioa Arrandegia udal  eraikinean jartzeko behar den espazioa
Osakidetzaren  esku  uzteko  proiektua  eta  urtea  amaitu  baino  lehen  burutu  ditzala
horretarako egin beharreko jarduera guztiak.  

 Donostiako Udalak hertsatuki eskatzen dio udal gobernuari, Arrandegia udal eraikineko
gainerako  espazioen  inguruan  erabaki  bat  hartu  aurretik,  bizilagunak  kontuan  har
ditzala  eta  erabakiak  hartzeko  orduan  lehentasuna  eman  diezaiola  bizilagunek
adierazitako beharrei egoki erantzuteari.  

 Donostiako  Udalak  hertsatuki  eskatzen  dio  gobernu  taldeari  konpon  dezala
lehenbailehen  sortu  den  egoera  irregularra;  izan  ere,  zuzeneko  kudeaketako  udal
espazio bat irabazizko jarduera bat egiteko erabiltzen da, ostalaritzako establezimendu
bati dagokion jarduera egiteko, hain zuzen. Orobat, eskatzen dio gainerako herritarren
aukera berdintasuna bermatuz eta legea betez jardun dezala. 

Donostia, 2015eko urriaren 23a.

Ricardo Burutaran Ferré,

concejal del gurpo municipal EH Bildu.

